                                      SAOPĆENJE 
              povodom neusvajanja Statuta općine Gračanica

Općinsko vijeće Gračanica na svojoj redovnoj 37.sjednici održanoj 31.marta 2008.godine nije usvojilo novi Statut općine Gračanica.

Inače Zakon o principima lokalne samouprave je usvojen u avgustu 2006.godine i općine su imale zakonsku obavezu svoje statute uskladiti sa pomenutim zakonom u roku od godinu dana.

Neusvajanjem novog Statuta općine dovedeni smo u situaciju da postojeći Statut nije usaglašen sa Zakonom o principima lokalne samouprave,Zakonom o direktnom izboru načelnika,Izbornim zakonom i nizom drugih zakonskih rješenja iz oblasti lokalne samouprave.

Pravilo o nepoštivanju zakonskih rokova o usklađivanju općinskih akata sa donešenim zakonima se na ovaj način odomaćuje i postaje dio prakse organa vlasti općine Gračanica.

Da li je ponuđeni tekst prijedloga Statuta općine bio toliko loš da ga nije bilo moguće,ni amnadmanima klubova vijećnika,popraviti a još manje usvojiti kao takvog.
Od 125 statutarnih odredbi sporne su bile samo dvije.

Najviše polemike i vremena je potrošeno na prijedlog kluba vijećnika Stranke demokratske akcije o davanju nadležnosti Općinskom vijeću da donosi odluku o imenovanju organa upravljanja u zdravstvenim ustanovama i javnim preduzećima čiji je osnivač općina.

Općinsko vijeće se sasvim nepotrebno upustilo u pokušaj da ovu nadležnost definiše Statutom općine,pošto je riječ o oblasti koja je regulisana sa nekoliko Zakona donešenim na različitim nivoima vlasti u Bosni i Hercegovini,a svaki od tih nivoa je direktno zainteresiran da ima presudnu ulogu u zdravstvenim ustanovama i javnim preduzećima te ne ostavlja općini nimalo slobodnog prostora,osim da doslovce sprovodi slovo zakona.                                                                                     Riječ je o  ZAKONU O MINISTARSKIM,VLADINIM I DRUGIM IMENOVANJIMA FEDERACIJE BOSNE I HERCEGOVINE,    zatim o 
ZAKONU O ZDRAVSTVENOJ ZAŠTITI FEDERACIJE BOSNE I HERCEGOVINE,                   kao i o UREDBI SA ZAKONSKOM SNAGOM O JAVNIM USTANOVAMA.

Nakon što klub vijećnika Stranke demokratske akcije nije odustao od svog prijedloga da članove Vijeća mjesnih zajednica imenuju najviši organi političkih partija,postalo je očigledno da će naša općina  još neko vrijeme ostati bez usaglašenog Statuta sa Zakonom o principima lokalne samouprave.

Inače tokom javne rasprave o nacrtu Statuta općine ni u jednoj mjesnoj zajednici nije evidentirana želja građana da im mjesno rukovodstvo imenuju stranački organi. Naprotiv svugdje su se građani odlučivali za mogućnost sprovođenja izbora za Vijeća mjesnih zajednica,što je radna grupa i uvažila te je u predloženom tekstu Statuta ponudila varijantu izbora članova Vijeća mjesne zajednice na Zboru građana i to tajnim glasanjem.

Insistiranjem na imenovanju članova Vijeća mjesnih zajednica i to preko Statuta općine,nastoji se preko organa općinske vlasti u što većoj mjeri isključiti građane naše općine iz procesa pripremanja i donošenja za njih najbitnijih odluka.

Vrijeme koje je pred nama će pokazati zašto se neko plaši građana ove općine i da li je taj strah osnovan ili ne.

